
Mathura Madhuri

మథురా-మాధురీ

జయతి సా పరమాద్భుతరాధికా-

రమణవృత్తపవిత్రతరీకృతా  ।
కుసుమితద్రుమరాజివిరాజితా

వ్రతతికాతతికాపరివేష్టితా   ॥ ౧॥
సరసరాసవిహారరతస్వభూ-

చరణపఙ్కజలాఞ్ఛితభూతలా ।
వనగుహాన్తరవాసకసజ్జికా -

నవరతా వరతామరసోదకా ॥౨॥
అభినవస్ఫుటశాఖిశిఖాస్ఖల -
త్కుసుమసంహతిసఙ్కులసఞ్చరా ।

నదదుదారఖగావలిరుచ్చకై -
రుపవనా పవనాధుతపల్లవా । ॥ ౩॥

రుచిరకుఞ్జగృహాన్తరసఞ్చర -
ద్భుజగభోజివికాసితతాణ్డవా  ।

విపులసూరసుతాపులినాన్తరే
సునయనానయనాదరజృమ్భితా। ॥ ౪॥

వికిరకేలివిమర్దసముచ్చర -
త్కుసుమసౌరభసాన్ద్రదిగన్తరా  ।

కిమపి చేతసి నర్మ వితన్వతీ
మురజితోఽరజితోద్ధతసమ్పదః  ॥ ౫॥

స్ఫురితనైకవిధచ్ఛవితూలికా  -

లిఖితవర్ణచయైర్హరినామభిః    ।
మధురచిత్రభృతాసు  కనత్ప్రజా-

సుఖచితా ఖచితాఽఽలయభిత్తిషు ॥౬॥

మథురా-మాధురీ

నివిడభావసమేధితభాస్వర -

స్వరజుషాం రజసాం తమసామపి ।
క్షతికృతాం మహతాం హరికీర్తన -

ధ్వనిరమా నిరమానితకల్మషా ॥ ౭॥
విబుధసద్మసు పల్లవితోల్లస  -
ల్లలితభాగవతామృతసేవిభిః  ।

వివిధభక్తజనైశ్చ  సమన్తతో
వలయితా లయితాలవిఘూర్ణితా  ॥౮॥

అయోధ్యాదిపురీశ్లేషేణ  మథురా-

మహితరామచరిత్రపవిత్రితా 
లలితసారవనీరతరఙ్గితా  ।

దశరథస్య పురీవ హరీక్షితా (అయోధ్యా)
శుభరతా భరతాశయసంస్కృతా ॥౯॥

సతతసఙ్గతసాధుమహోదయా -

ఽధిమణికర్ణికవిష్ణుపదాఞ్చితా   । (కాశీ)
స్మరజితో నగరీవ శివోజ్జ్వలా

సురుచిరా రుచిరాజితనాగరా ॥ ౧౦॥
గహనసాలసమాకలితావనే

ప్రతిదినం  వికసన్మధుసూదనా ।
యదుపురీవ చ సాగరసంశ్రితా  (ద్వారావతీ-ద్వారకా)

మధురసాధురసా స్ఫురదుద్ధవా  ॥ ౧౧॥
ప్రథితవిక్రమరమ్యరసాశ్రయా  

సరితమాదధతీ ఖలు భాస్వతీమ్ ।
స్ఫురితధామమహేశమవన్తికా (అవన్తికా, ఉజ్జైన )
కవికలావికలాకలనాలయా ॥ ౧౨॥

అధిగతాఽధికదక్షిణమణ్డలం
సదనుకమ్పకృతిస్థితిశాలినీ  ।

ముదితముక్తిసతీవరకాఞ్చికా (కాఞ్చిపురమ్)

సురచితారచితాఘవినాశనా ॥ ౧౩॥

మథురా-మాధురీ

స్ఫురదుదగ్రసుపర్వతరఙ్గిణీ 
విబుధదక్షనిరూపితసత్క్రియా ।

వ్రజవతీ  మహతాం బహుమాయకా- (మాయాపురీ-హరిద్వార)
గమహితా మహితా శ్రుతశాసనైః   ॥ ౧౪॥

అమరరాజపురీవ సువజ్రికా
భుజగరాజపురీవ సుభోగికా ।

మధుపురీప్రతిసద్మమనోహర - (మథురా)

న్నవసుధా వసుధామలభూషణా ॥ ౧౫॥
॥ ఇతి మథురా-మాధురీ సమాప్తా ॥

First 7 verses are for Mathura and the last 7 are for places

mokShadAyikA ayodhyA, mathurA, mAyA(puri), kAshI, kAnchI,

avantikA, (jagannatha)purI, dvArAvatI

